
〈歌喜。酡顔溢郷老。歡聲洽鄰比。餘波䞉沾丐。罔功有餘愧。攄毫頌公德。拜手反公賜。長安咫尺天。政聲轉聞易。嘉汝龔黄績。𡩖予堯湯備。歸衮陳歸〉

〈禾。經綸展斯志。吳芾湖山集和管大老瑞麥什。别來長恨見無時。不謂相逢總泣岐。愧我滯留身已老。憐君偃蹇官猶卑。思歸正續孤松賦。溢美〉

〈空傳瑞麥詩。萬事從今休更問。秪知痛飲是吾師。吳縣志𡊮起巖麥三岐詩。用過其才愧弗宜。但於牧養要張施。未應拙政才兼月。森出來牟過〉

〈兩岐。長短異形垂美穗。青黄間色識新枝。懸知瑞應由明主。自是豐年属聖時。范石湖大全集次韻𡊮起巖瑞麥詩。此麥兩岐已黄熟。其間又出一〉

〈青枝。亦已秀實。傳記所未載也。民和神福固其冝。况有仁先四者施。吳稻即看收再熟周牟先已秀雙岐。蕙風半老黄金瑞。梅雨重春緑玉枝。樂〉

〈不可支聊發詠。田間日月是芳時。南康志至元丙子陳督諮任内瑞麥記。余攝守南康之明年。四月望日。屬邑都昌令師冝中。以瑞麥獻。且述父〉

〈老之辭曰。雙岐一莖。南北一統之兆。弗産于他邑。而産于都昌。都者。總會之名。昌者。熾盛之謂。又豈非五榖皆熟。爲有年之占乎。儻不有賢太守以〉

〈奉行天子之仁。斯瑞何從來哉。請上之朝。刻之石。以彰天瑞。顯治績。詔永乆。副僉祈也。余俾其歸而語父老曰。自河圖授羲祺祥之事。代不絶筆。自〉

〈來牟貽稷。麥之爲利。萬古一日。至扵登麥嘗麥。吕令特重其事。無麥之書。春秋亦拳拳焉。麥之不可忽如此。今一梢特起。兩穗翼結。以人占天。即物〉

〈明理。信有如父老之言者。然自昔芝草嘉禾甘露醴泉之瑞。有抑而不欲宣者。有誇而張且大者。要終而論抑者。或至今不容泯誇者。或隨以湮没。〉

〈得無以和致和則爲祥。以乖致和則爲異。此傳不傳之所由别歟。兹麥之祥。余固莫知夫所以致之者何自。若上之朝。則幾於誇矣。爾父老以爲一統〉

〈之兆。有年之徵。則此非太守之所得私。而不可以不記。盍刻之石以俟夫觀民風秉史筆者之採擇。詢之於衆。皆曰諾。遂刻之。朝列大夫江東西大〉

〈都督府諮議知南康軍陳炎酉立石句容新志句容縣瑞麥記。春秋書無麥禾。范曄書麥穗兩岐。經記異。史記祥也。江大夫以名家子爲句容宰。甫〉

〈數月。政化浹孚。犴獄空閴。叶氣薰蒸。震于異麥。有三穗同幹者一。兩穗者三。厥芒幪宻。厥實栗好。甸人曰。兹大夫之仁。大夫不敢以自功。獻之督率〉

〈牧伯。督率牧伯曰。兹大夫之徵。復以歸之。乃繪事秀頴。丕昭嘉應。是年麥大有秋。以經史所登載如彼。是宜特書。昔魯恭爲中牟。嘉禾生扵便坐庭〉


〈中。州郡交舉致身三吏句容惡知不中牟哉。詩云。靡不有初。大夫其勉旃。將見屢書不一書而已也。大夫名公亮。常山人。今官通直郎。樊燾集瑞麥〉

